
Masalah muflis dalam kalangan golongan muda yang kian meningkat saban tahun
menimbulkan persoalan adakah golongan muda di negara ini tidak cukup kompeten
dalam mengendalikan hal kewangan mereka. Persoalan ini mungkin tidak akan timbul
jika golongan muda dibekalkan dengan kompetensi kewangan yang sewajarnya
bermula dari seawal usia lagi. Ini kerana, usia kanak-kanak merupakan tempoh
perkembangan kanak-kanak yang paling penting kerana pada peringkat ini kanak-
kanak menerima serta mempelajari perkara-perkara yang berlaku di sekeliling mereka.
Jika sejak kecil kanak-kanak telah diajar dengan pengurusan kewangan yang berhemah,
ianya mungkin boleh mengurangkan masalah kewangan termasuk isu muflis pada masa
hadapan. Kompeten dalam menguruskan kewangan merupakan salah satu komponen
yang penting kepada kanak-kanak bagi memastikan kanak-kanak menjadi pengurus
kewangan yang bijak apabila dewasa kelak. Penyelidikan ini bertujuan untuk mengkaji
faktor-faktor yang mempengaruhi kompetensi kewangan dalam kalangan kanak-kanak
di Malaysia. Kajian ini melibatkan 400 orang pelajar daripada sepuluh buah sekolah
yang dipilih secara persampelan rawak berperingkat. Borang soal selidik digunakan
dalam pengumpulan data. Penganalisisan data dibahagikan kepada analisis diskriptif
dan inferensi yang melibatkan analisis Ujian Korelasi Pearson, Ujian-t dan Ujian
Regresi Pelbagai. Kutipan data telah dikumpul dengan menggunakan borang soal
selidik yang diselia sendiri oleh responden pada tahun 2013.

Terdapat tujuh pemboleh ubah yang dikaji dalam kajian ini iaitu jantina, tahap
pendidikan bapa, tahap pendidikan ibu, literasi kewangan, tingkah laku kewangan,
sosialisasi kewangan dan kompetensi kewangan. Hasil ujian korelasi Pearson
menunjukkan terdapat perkaitan yang signifikan antara literasi kewangan dengan
kompetensi kewangan (p<0.01), tingkah laku kewangan dengan kompetensi kewangan
(p<0.01) dan sosialisasi kewangan dengan kompetensi kewangan (p<0.01). Terdapat



perbezaan yang signifikan tahap pendidikan ibu bapa dengan kompetensi kewangan
(p<0.01). Seterusnya analisis regresi pelbagai digunakan bagi menjelaskan faktor-
faktor yang menyumbang kepada kompetensi kewangan kanak-kanak. Berdasarkan
hasil ujian regresi pelbagai, kesemua pemboleh ubah menjelaskan sebanyak 25.7%
varians bagi kompetensi kewangan. Berbanding tiga pemboleh ubah bebas (literasi
kewangan, tingkah laku kewangan dan sosialisasi kewangan), literasi kewangan dan
tingkah laku kewangan memberi sumbangan yang signifikan kepada varians. Secara
keseluruhannya, literasi kewangan merupakan faktor peramal yang paling kuat bagi
menjelaskan kompetensi kewangan dalam kalangan kanak-kanak (Beta=.343).

Secara Kkesimpulannya, kajian mendapati kompetensi kewangan dipengaruhi oleh
literasi kewangan dan tingkah laku kewangan. Ini menunjukkan kanak-kanak perlu
diterapkan dengan literasi kewangan serta tingkah laku kewangan yang sewajarnya
bagi membina kompetensi kewangan dalam diri kanak-kanak. Secara amnya, dengan
adanya literasi, seseorang dapat bertingkah laku mengikut apa yang dipelajarinya dan
secara tidak langsung ianya dapat membina kompetensi dalam diri seseorang untuk
melakukan sesuatu perkara dalam kehidupannya.

Bankruptcy issue among young is increasing every year raises a question whether
young people in this country are competent enough in handling their own financial
matter. This problem probably will not arise if young people have been provided with
necessary financial competence starting from childhood. This is because at this stage,
children received and learn things that are happening around them. The children may
be able to reduce the financial problems including bankruptcy issues in the future if
since young they have been taught to be prudent in financial management. Competence
in managing finances is a vital component for children to ensure that children can
manage their own finance wisely in adulthood phase. This study aims to examine the
factors that influence financial competency among children in Malaysia. The study
involved 400 students from ten schools, which were selected through multistage



sampling technique. Data analyses were divided into descriptive and inferential
analysis which involved Pearson Correlation, analysis of T-test and Multiple
Regression. Data were collected through self-administrated questionnaires in 2013.

There were seven variables that have been examined in this study which were gender,
father’s level of education, mother’s level of education, financial literacy, financial
behaviour, financial socialization and financial competency. Pearson correlation test
results showed a significant correlation between financial literacy with financial
competency (p <0.01), financial behaviour with financial competency (p <0.01) and
financial socialization with financial competency (p <0.01). Findings also showed that
there is significant differences in education level of parents with financial competency
(p <0.01). Other than that, multiple regression analysis was used to explain the factors
that contributed to the financial competency among children. Based on the multiple
regression analysis, all variables explained 25.7% of variance for financial competency.
Only financial literacy and financial behaviour contributed significantly to the variance
compared to others independent variables that is financial literacy, financial behaviour
and financial socialization. Overall, financial literacy was the strongest predictor factor
that explain the financial competency among children (beta = .343).

As conclusion, financial competency of children in this study was influenced by
financial literacy and financial behaviour. It shows that, children must be nurtured with
financial literacy and appropriate financial behaviour in order to develop financial
competency among children. Generally, people will behave according to what they
learnt and the competency level will be increased gradually through their life.

BAB 1

PENDAHULUAN

11 Pengenalan

Keadaan ekonomi yang tidak menentu memberikan cabaran kepada individu bahawa
kekurangan keupayaan dalam menguruskan kewangan boleh memberi kesan dalam
kehidupan. Peningkatan kadar inflasi sebanyak 1.5 peratus pada Februari 2013 (Jabatan
Perangkaan Malaysia, 2013) serta peningkatan hutang dalam kalangan pengguna
menunjukkan pengguna perlu mempunyai tahap pengetahuan serta kompeten dalam
menguruskan kewangan bagi membuat keputusan kewangan dengan lebih bijak.
Menurut Kamus Dewan Bahasa dan Pustaka edisi keempat, kompeten bermaksud
mempunyai kebolehan, pengetahuan dan kemahiran untuk melakukan sesuatu dengan
cekap atau dengan jayanya. Dengan kata lain, kompetensi kewangan merupakan
kebolehan atau kemahiran dalam mengurus aktiviti yang melibatkan wang. Menurut
Pacific Financial Inclusion Program (2009) pula, kompetensi kewangan terdiri daripada
satu set pengetahuan dan aktiviti yang berkaitan dengan wang di mana seseorang
haruslah berupaya untuk melibatkan diri secara berkesan dalam pasaran ekonomi yang
dilalui.

Oleh kerana peranan wang dalam pasaran ekonomi adalah signifikan, keupayaan untuk
mengawal aktiviti yang melibatkan wang menjadi satu perkara penting bagi
membolehkan seseorang terhindar daripada masalah kewangan yang secara tidak
langsung boleh mempengaruhi kesejahteraan hidup seseorang. Statistik kebangkrapan
menunjukkan sebanyak 60 orang diisytiharkan muflis setiap hari di negara ini dengan
golongan berumur 35 hingga 44 tahun mencatatkan angka tertinggi iaitu 34.3 peratus
(Jabatan Insolvensi Malaysia, 2013). Hal ini menimbulkan persoalan iaitu adakah
golongan muda di negara ini tidak cukup kompeten dalam mengendalikan hal
kewangan mereka sehingga menyebabkan kadar kebangkrapan paling tinggi dalam
kalangan mereka? Persoalan ini mungkin tidak akan timbul jika golongan muda
dibekalkan dengan kompetensi kewangan yang sewajarnya bermula dari seawal usia
lagi. Ini kerana, usia kanak-kanak merupakan tempoh perkembangan kanak-kanak yang
paling penting kerana pada peringkat ini kanak-kanak menerima serta mempelajari
perkara-perkara yang berlaku di sekeliling mereka. Jika sejak kecil kanak-kanak telah
diajar dengan pengurusan kewangan yang berhemah, ianya mungkin boleh
mengurangkan masalah kewangan termasuk isu muflis pada masa hadapan. Menurut
Martin dan Oliva (2001), keputusan kewangan yang dibuat bermula di awal usia kanak-
kanak boleh memberi kesan terhadap kesejahteraan kewangan kanak-kanak pada masa
hadapan. Oleh itu, apa yang dilalui dan dipelajari kanak-kanak mengenai kewangan
sepanjang kehidupannya boleh mempengaruhi tahap pengetahuan serta cara
pengurusan kewangannya.

Tambahan lagi, salah satu perkara utama yang turut berubah seiring dengan
pertambahan usia kanak-kanak adalah dari segi kebebasan dalam menguruskan
kewangan (McGoldrick & Carter, 1999; Kim & Chatterjee, 2013). Jika pada peringkat



kanak-kanak, sumber kewangan mereka hampir sepenuhnya bergantung kepada ibu
bapa dan kebebasan menguruskan wang sendiri adalah terhad. Namun, apabila
seseorang kanak-kanak semakin meningkat dewasa, kuasa berbelanja terletak hampir
sepenuhnya di tangan mereka dan mereka bebas untuk menggunakan wang sendiri.
Walau bagaimanapun, kebebasan seperti ini harus dikawal bagi mengurangkan risiko
berhadapan dengan masalah kewangan yang membebankan. Dengan kata lain, kanak-
kanak bukan sahaja perlu mempunyai pengetahuan, malahan perlu kompeten atau
berkebolehan untuk bertindak berdasarkan pengetahuan tersebut. Kompetensi bukanlah
sesuatu yang boleh diwarisi, ianya merupakan satu kemahiran yang perlu dipelajari
(Freeman & Lee, 2009) untuk menjadikan seseorang cekap dalam sesuatu perkara
ianya memerlukan pengalaman seperti mengaplikasikan sesuatu pengetahuan dalam
kehidupan harian.

Selain itu, kanak-kanak merupakan antara segmen pasaran yang penting dan sangat
diberi perhatian oleh para pemasar sekarang kerana sumbangan mereka dalam dunia
pemasaran. Kanak-kanak turut dikatakan mempunyai pengaruh yang besar dalam
aktiviti pembuatan keputusan sesebuah isi rumah serta turut membentuk satu segmen
pasaran yang kuat (Wilson & Wood, 2004). Peranan kanak-kanak boleh dilihat melalui
tiga perkara iaitu pertama, sebagai sumber utama dalam pasaran, kedua, mereka
mampu mempengaruhi pembuatan keputusan ibu bapa mereka (Clarke & McAuley,
2010) dan yang ketiga adalah sebagai pengguna berpotensi pada masa hadapan (Wilson
& Wood, 2004). Seiring dengan kemajuan teknologi pada masa kini, kehidupan kanak-
kanak sekarang juga jauh berbeza berbanding kanak-kanak dahulu di mana kanak-
kanak sekarang merupakan sebahagian daripada pengguna penting dalam dunia
pemasaran (Webley, Burgoyne, Lea & Young, 2001). Dari sudut pemasaran, generasi
kanak-kanak yang dahulu tidak sama seperti sekarang di mana kanak-kanak sekarang
hidup lebih baik dan mewah berbanding dulu (McDougall & Chantrey, 2004).

Kajian lepas telah membuktikan bahawa kepentingan kanak-kanak bukan hanya
sebagai pengguna, malahan kanak-kanak juga boleh mempengaruhi keputusan
pembelian keluarga mereka samada secara langsung atau tidak langsung (Ali, Batra,
Ravichandran, Zuhaib & Rehman, 2012). Jika dahulu kanak-kanak dianggap sebagai
pengguna pasif tetapi pada hari ini kanak-kanak telah mempunyai kuasa beli sendiri
dan menjadi pengguna secara langsung pada peringkat usia yang masih muda menerusi
bajet wang saku yang diperolehi daripada ibu bapa. Justeru, penting bagi kanak-kanak
untuk memahami serta mengetahui bagaimana untuk menguruskan sesuatu keputusan
terutamanya berkenaan kewangan (Chinadle, 2008). Sherraden, Johnson, Guo dan
Elliot (2009) telah membuat kajian mengenai keupayaan kewangan kanak-kanak di
Washington mendapati bahawa penting bagi kanak-kanak untuk memahami tentang
kewangan mereka bagi membina individu yang bijak dalam membuat keputusan
kewangan pada masa hadapan.

Menurut Ironico (2012), pemahaman kanak-kanak tentang pembelian mula
berkembang seawal umur mereka empat hingga tujuh tahun. Kajian lepas berpendapat
bahawa walaupun pemahaman kewangan kanak-kanak masih banyak yang perlu
ditingkatkan, namun mereka mampu untuk memahami konsep kewangan pada usia
yang sangat muda (Roos, Chiroro, Van Coppenhagen, Smith, VVan Heerden, Abdoola,
Robertson, & Beukes, 2005). Pada peringkat ini, mereka sudah mengenali fungsi wang



dan juga fungsi kedai sebagai tempat untuk membeli barang. Kesedaran mereka
terhadap harga barang, jenama serta pengiklanan juga turut berkembang seiring dengan
peningkatan usia mereka (John, 1999). Hal ini menunjukkan kanak-kanak mempunyai
keupayaan untuk membina kompetensi mereka dalam mengendalikan kewangan.
Kajian Clercq (2009) menunjukkan bahawa kompetensi kewangan merupakan suatu
kemahiran yang membantu kanak-kanak untuk berhadapan dengan pengurusan wang
dan mendidik kanak-kanak untuk berfikir tentang perancangan kewangannya pada
masa hadapan. Penglibatan ibu bapa dalam membekalkan pendidikan kewangan yang
sewajarnya kepada kanak-kanak sangat mempengaruhi kompetensi kewangan kanak-
kanak. Di negara-negara barat seperti United Kingdom, Amerika Syarikat, Australia
dan New Zealand, konsep kompetensi kewangan telah diperkenalkan bagi
membendung masalah rakyat yang kebanyakannya kurang mampu untuk menguruskan
kewangan mereka secara berkesan (Pacific Financial Inclusion Program, 2009). Oleh
itu, dalam kajian ini beberapa faktor seperti sosialisasi kewangan, tingkah laku
kewangan serta literasi kewangan turut dikaji di mana ianya mungkin boleh
mempengaruhi kompetensi kewangan kanak-kanak.

1.2 Penyataan Masalah

Menurut Holden, Kalish, Scheinholtz, Dietrich, dan Novak (2009), tabiat perbelanjaan,
simpanan serta pengetahuan kewangan yang diterapkan sejak dari kecil mampu
membentuk seseorang kanak-kanak menjadi pengurus kewangan yang baik apabila
meningkat dewasa. Persoalannya, apa signifikannya seseorang kanak-kanak menjadi
pengurus kewangan yang bijak apabila dewasa kelak? Relevannya tentang perkara ini
mungkin tidak dapat dilihat pada masa sekarang, hamun kesannya dapat diperhatikan
apabila mereka dewasa kelak. Hal ini disebabkan oleh keprihatinan terhadap isu
kebangkrapan yang semakin serius berlaku dalam kalangan golongan muda sekarang.
Statistik Jabatan Insolvensi Malaysia terkini menunjukkan bahawa semenjak bulan
Januari hingga September 2013, seramai 16,306 orang telah diisytiharkan muflis atau
purata 1,812 orang setiap bulan. Salah satu punca yang menyumbang kepada
kebangkrapan adalah disebabkan kegagalan menjelaskan hutang seperti hutang kad
kredit. Menurut statistik Agensi Kaunseling dan Pengurusan Kredit (AKPK, 2014),
setakat 31 Disember 2013, seramai 62,818 pengguna dengan jumlah hutang RM4.5
bilion telah didaftarkan di bawah Program Pengurusan Kredit (DMP) di bawah agensi
itu. Menurut AKPK juga, rakyat Malaysia juga mengambil lebih banyak pinjaman dari
apa yang mampu untuk dibayar balik menggunakan gaji mereka menyebabkan jumlah
individu diisytiharkan bankrap meningkat setiap tahun (AKPK, 2014). Ini selari dengan
kajian Mandell (2006a) yang mendapati bahawa sikap suka berhutang serta tiada
simpanan peribadi merupakan masalah yang menyebabkan pengguna mengalami
masalah kewangan. Permasalahan ini mungkin dapat dibendung jika sekiranya
pengetahuan serta kemahiran kewangan diterapkan sejak dari kecil.

Clarke, Heaton, Israelsen dan Eggett (2005) berpendapat bahawa, jika kanak-kanak
tidak dibekalkan dengan kompetensi kewangan yang sewajarnya, mereka mungkin
mempunyai tabiat perbelanjaan yang kurang bijak dan boleh menjurus ke arah
kehidupan kewangan yang tidak baik seperti berhutang atau bersikap boros. Bagi
memastikan kanak-kanak kompeten dalam menguruskan kewangan, perkara utama



yang dibekalkan kepada kanak-kanak adalah literasi kewangan. Seseorang yang celik
kewangan melalui pendidikan terutamanya akan menjadi lebih yakin serta menjadi
pengguna yang berpengetahuan di pasaran. Apa yang menjadi persoalan adalah sejauh
mana tahap literasi kanak-kanak di negara ini? Masalah utama yang berlaku apabila
kurangnya tahap literasi kewangan boleh menyebabkan individu boleh mengalami
masalah hutang yang boleh mengundang kepada kebangkrapan (Azwadi, Mohd, &
Alif, 2013). Perkara sebegini harus diberi penekanan kerana dengan mengetahui tahap
literasi kanak-kanak negara ini, ianya dapat dijadikan sebagai indikator dalam
mendidik serta membekalkan kanak-kanak dengan perkara yang lebih khusus seperti
kompetensi kewangan serta boleh membendung masalah bangkrap apabila dewasa
kelak.

Penerapan pengetahuan kewangan perlu dimulakan seawal usia lagi dan sumber
terdekat bagi kanak-kanak bagi mendapatkan maklumat tentang kewangan adalah
melalui ibu bapa. Terdapat kajian yang mengkaji peranan ibu bapa mengenai
pendidikan kewangan kanak-kanak di mana ibu bapa dan keluarga merupakan sumber
terpenting kanak-kanak dalam menyampaikan pengetahuan kewangan (Sherraden,
2010). Apa yang menjadi kebimbangan adalah jika ibu bapa tidak mempunyai
pengetahuan atau kemahiran yang secukupnya berkaitan dengan kewangan, mereka
tidak dapat memberikan didikan yang sewajarnya atau menunjukkan tingkah laku yang
sesuai berkaitan kewangan kepada anak-anak. Mengikut Teori Erikson (1959),
personaliti seseorang kanak-kanak berkembang melalui persekitaran sosialnya. Di
dalam Teori Erikson, pada peringkat keempat iaitu peringkat industri dan rendah diri
merupakan peringkat yang paling kritikal kerana pada peringkat ini kanak-kanak yang
berusia enam hingga 12 tahun sedang meningkatkan kemahiran intelektual mereka
seperti membaca dan menulis. Pada peringkat ini, sokongan daripada persekitaran
sosial kanak-kanak seperti keluarga, guru dan rakan sangat mempengaruhi
perkembangannya pada masa hadapan. Keluarga terutama ibu bapa merupakan
individu yang paling rapat dalam mendidik seorang kanak-kanak tentang kewangan.
Kajian lepas menunjukkan bahawa tabiat perbelanjaan ibu bapa yang kurang berhemah
boleh dilihat menerusi cara perbelanjaan anak-anak mereka (Clarke, et al., 2005).
Kanak-kanak merupakan pemerhati yang baik dan persekitaran mereka banyak
dipengaruhi oleh ibu bapa, sekolah, guru dan rakan sebaya. Oleh itu, penerapan ilmu
serta kemahiran kewangan pada peringkat ini sangatlah penting sebagai kemudahan
kepada kanak-kanak untuk membuat pembelian secara berhemah (Zainurin & Asif,
2013).

Di samping itu, peranan kanak-kanak sebagai pengguna serta kuasa beli yang dimiliki
menjadikan mereka sebagai salah satu penyumbang ekonomi negara. Peningkatan
bilangan ibu bapa yang bekerja telah membawa kepada peningkatan pendapatan
sesebuah isi rumah. Laporan Penyiasatan Pendapatan Isi Rumah (PPIR, 2012)
mendapati bahawa purata pendapatan isi rumah bulanan rakyat Malaysia meningkat
daripada RM4,025 pada 2009 kepada RM5,000 pada tahun 2012, menyaksikan
peningkatan sebanyak 7.2 peratus setahun (Jabatan Perangkaan Malaysia, 2013). Ini
secara tidak langsung memberi peluang kepada kanak-kanak menerima elaun atau
wang saku yang lebih daripada ibu bapa mereka. Peningkatan pendapatan isi rumah
secara tidak langsung juga membawa kepada peningkatan kuasa beli kanak-kanak.
Kajian Furham (2001) yang mengkaji sikap ibu bapa terhadap elaun atau wang saku
anak-anak menunjukkan bahawa ibu bapa mula memberikan elaun atau wang saku



bermula seawal umur anak-anak enam tahun. Apabila mempunyai wang saku, dengan
secara tidak langsung, kanak-kanak mempunyai kuasa membeli dan kajian lepas ke atas
kanak-kanak di Malaysia menunjukkan bahawa kanak-kanak bukan sahaja menemani
ibu bapa mereka membeli belah, malahan mereka juga turut membuat pembelian
barangan yang mereka kehendaki (Oyewole, Peng & Choudhury, 2010). Walaupun
begitu, kajian empirikal berkenaan tingkah laku kewangan kanak-kanak masih terhad
di Malaysia kerana majoriti kanak-kanak berada masih berada di alam persekolahan,
segala keperluan mereka ditanggung oleh ibu bapa atau ahli keluarga lain terutamanya
dari segi perbelanjaan untuk pendidikan.

Justeru, jika kanak-kanak tidak dididik dengan tingkah laku kewangan yang
sewajarnya, ianya secara tidak langsung boleh mempengaruhi kompetensi kanak-kanak
dalam menguruskan kewangan mereka. Terdapat kajian lepas mendapati bahawa,
seseorang yang mempunyai tahap kompetensi yang rendah cenderung untuk gagal
dalam merancang masa hadapan (Pacific Financial Inclusion Program, 2009).
Kompetensi kewangan bukan sahaja memerlukan pengetahuan malahan keupayaan
untuk bertindak ke atas pengetahuan tersebut (Clercg, 2009). Dengan kata lain, apabila
kanak-kanak mampu untuk mengaitkan pendidikan kewangan yang dipelajari dalam
kehidupannya, ianya lebih memberi kesan kepada kanak-kanak tersebut. Terdapat
kajian yang membuktikan bahawa kanak-kanak yang terlibat secara langsung dalam
aktiviti-aktiviti kewangan mampu untuk meningkatkan kompetensi kewangan dan turut
memberi kesan kepada literasi kewangan dan tingkah laku kewangan kanak-kanak
(Sherraden et al., 2009). Namun begitu, kajian empirikal tentang perkaitan literasi
kewangan, sosialisasi kewangan serta tingkah laku kewangan dalam mempengaruhi
serta meningkatkan kompetensi kewangan bagi meningkatkan kesejahteraan hidup
seseorang masih lagi terhad. Dalam kajian ini tahap kompetensi kewangan kanak-
kanak turut dikaji bagi mengenalpasti kebolehan kanak-kanak dalam mengeuruskan
wang mereka.

Di samping itu, perubahan sosioekonomi dan gaya hidup keluarga di Malaysia,
peningkatan keluarga dwi kerjaya, peningkatan kuasa beli dan peningkatan tahap
pendidikan secara tidak langsung mempengaruhi kemahiran seseorang menguruskan
kewangan. Terdapat kajian yang menunjukkan perkaitan yang signifikan tahap
pendidikan ibu bapa dengan kemahiran menguruskan kewangan (Dahlia, Rabitah &
Zuraidah, 2009). Selain itu, tempoh zaman kanak-kanak yang dilalui, mereka banyak
membina serta mempelajari pengetahuan, kemahiran dan nilai yang mereka gunakan
dalam membuat keputusan mengenai pembelian pada masa sekarang atau masa
hadapan (John, 1999). Bagi memastikan kanak-kanak berupaya untuk mengendalikan
kewangan mereka dengan baik, penting bagi kanak-kanak untuk melengkapkan diri
dengan ilmu pengetahuan kewangan serta tahu bagaimana untuk mengaplikasikan
pengetahuan kewangan yang dipelajari. Peranan ibu bapa, sekolah serta agen-agen
sosialisasi yang lain juga amat penting dalam membantu kanak-kanak menjadi
pengurus kewangan yang baik. Oleh itu, kajian ini ingin mengenal pasti sejauh mana
tahap literasi kewangan, tingkah laku kewangan, sosialisasi kewangan serta kompetensi
kewangan. Kajian ini turut melihat perkaitan kompetensi kewangan dengan literasi
kewangan, sosialisasi kewangan dan tingkah laku kewangan dalam kalangan kanak-
kanak. Malahan, kajian ini juga bertujuan untuk mengenal pasti faktor-faktor yang
mempengaruhi kompetensi kewangan kanak-kanak. Dengan menekankan kepentingan
kompetensi kewangan, ianya diharap dapat membantu kanak-kanak dan para ibu bapa



khususnya untuk lebih bersedia dalam membantu kanak-kanak mengendalikan
kewangan mereka.

1.3

1.4

Persoalan Kajian

Sejauh mana tahap literasi kewangan, tahap sosialisasi kewangan, tingkah
laku kewangan dan kompetensi kewangan dalam kalangan kanak-kanak?
Adakah terdapat perkaitan antara tahap literasi kewangan, tahap sosialisasi
kewangan dan tingkah laku kewangan dengan kompetensi kewangan dalam
kalangan kanak-kanak?

Adakah terdapat perbezaan kompetensi kewangan mengikut faktor demografi
(jantina dan pendidikan ibu bapa?)

Apakah faktor-faktor yang mempengaruhi kompetensi kewangan dalam
kalangan kanak-kanak?

Objektif Kajian

Objektif Umum

Tujuan umum kajian ini untuk mengenal pasti kompetensi kewangan dalam kalangan
kanak-kanak dan faktor-faktor yang mempengaruhinya.

1.5

Hol:

Ho2:

Objektif Khusus

Mengenalpasti tahap literasi kewangan, tahap sosialisasi kewangan, tingkah
laku kewangan dan kompetensi kewangan dalam kalangan kanak-kanak.
Mengkaji perkaitan antara tahap literasi kewangan, tahap sosialisasi kewangan
dan tingkah laku kewangan dengan kompetensi kewangan dalam kalangan
kanak-kanak.

Menentukan perbezaan kompetensi kewangan mengikut jantina, tahap
pendidikan ibu dan tahap pendidikan bapa.

Mengkaji faktor-faktor yang mempengaruhi kompetensi kewangan dalam
kalangan kanak-kanak.

Hipotesis Kajian

Tiada perkaitan yang signifikan antara tahap literasi kewangan dengan
kompetensi kewangan dalam kalangan kanak-kanak.

Tiada perkaitan yang signifikan antara tahap sosialisasi kewangan dengan
kompetensi kewangan dalam kalangan kanak-kanak.



Ho3:  Tiada perkaitan yang signifikan antara tingkah laku kewangan dengan
kompetensi kewangan dalam kalangan kanak-kanak.

Ho4:  Tiada perbezaan yang signifikan kompetensi kewangan mengikut jantina.

Ho5:  Tiada perbezaan yang signifikan kompetensi kewangan mengikut tahap
pendidikan bapa.

Ho6: Tiada perbezaan yang signifikan kompetensi kewangan mengikut tahap
pendidikan ibu.

Ho7: Tahap literasi kewangan, tahap sosialisasi kewangan, tingkah laku
kewangan, jantina, pendidikan bapa dan pendidikan ibu bukanlah faktor
peramal bagi menentukan kompetensi kewangan dalam kalangan kanak-
kanak.

1.6 Skop Kajian

Kajian ini memberi penekanan kepada kanak-kanak yang berumur 10 hingga 11 tahun
daripada lima buah negeri di Malaysia iaitu Selangor, Negeri Sembilan, Kelantan,
Kedah dan Sabah. Kajian ini bertujuan untuk mengkaji tahap literasi kewangan,
sosialisasi kewangan, tingkah laku kewangan serta kompetensi kewangan dalam
kalangan kanak-kanak. Selain itu, kajian ini turut mengenal pasti perbezaan kompetensi
kewangan mengikut latar belakang demografi dan mengkaji faktor-faktor yang
mempengaruhi kompetensi kewangan dalam kalangan kanak-kanak.

1.7 Limitasi Kajian

Kajian ini hanya mengambil dua buah sekolah sahaja bagi setiap negeri yang dipilih.
Lebih besar skop kajian mungkin lebih memberi manfaat dari segi dapatan kajiannya.
Di samping itu, kajian kuantitatif yang menggunakan soal selidik tertutup (close ended
questionnaire) sentiasa mempunyai limitasi di mana ianya mungkin memaksa
responden untuk menjawab soalan yang diajukan di mana ianya menghadkan respon
atau jawapan daripada responden.

1.8 Kepentingan Kajian

Hasil dapatan kajian ini adalah penting serta memberi manfaat kepada beberapa pihak
seperti kanak-kanak khususnya, ibu bapa, pihak sekolah, pihak Kementerian
Pendidikan Malaysia serta kepada negara. Maklumat-maklumat yang diperolehi
diharap dapat membantu serta menjadi kayu ukur terutama sekali dalam membantu
mengendalikan kewangan dengan baik.



1.8.1 Kanak-Kanak

Peningkatan taraf hidup yang semakin meningkat memerlukan seseorang bijak dalam
mengendalikan cabaran terutama dari segi kewangan. Bukan sahaja golongan dewasa
yang perlu cekap dalam menguruskan kewangan mereka, malahan kanak- kanak juga
perlu cukup bersedia dari segi pengetahuan dan kemahiran berkenaan kewangan bagi
melengkapkan diri untuk menjadi pengurus kewangan yang baik. Kompeten dalam
menguruskan kewangan dengan baik merupakan salah satu kemahiran penting kepada
setiap individu. Kekurangan kompetensi dalam mengendalikan kewangan boleh
menjurus ke arah masalah-masalah kewangan yang mungkin membebankan serta
mengurangkan kualiti kesejahteraan hidup. Oleh itu, kajian ini cuba untuk menggarap
kepentingan kompetensi kewangan dalam kalangan kanak-kanak dengan harapan
kanak-kanak ini mampu untuk menjadi pengurus kewangan yang baik apabila dewasa
kelak. Pendidikan kewangan yang disertai dengan kompetensi kewangan yang dididik
sejak awal usia merupakan asas yang penting bagi kanak-kanak untuk membantu
mereka berupaya membuat keputusan kewangan yang betul di usia yang muda. Hasil
kajian ini juga boleh dijadikan indikator kepada para ibu bapa atau guru untuk
mengenalpasti sejauh mana kanak-kanak berkebolehan dalam menguruskan wang
mereka.

1.8.2 IbuBapa

Kajian ini turut penting sebagai panduan kepada ibu bapa dalam mendidik anak-anak
mengenai isu kewangan. Keluarga terutama ibu bapa merupakan agen sosialisasi yang
utama untuk kanak-kanak mempelajari tentang kewangan (Gudmunson & Danes,
2011). Kajian Koh dan Lee (2010) mendapati bahawa ibu bapa merupakan panduan
utama bagi anak-anak terutama dalam memahami mengenai pengurusan kewangan. Ini
selari dengan kajian lepas yang menunjukkan bahawa kanak-kanak yang banyak
melibatkan diri dengan aspek-aspek penting dalam urusan kewangan keluarga dapat
meningkatkan pengetahuan dan pengalaman mengenai pengurusan kewangan (Fazli,
MacDonald, Hira & Masud, 2010). Jadi, jika para ibu bapa mengetahui sejauh mana
tahap kompetensi kewangan anak-anak mereka, maka ia secara tidak langsung
membantu memudahkan proses pendidikan ibu bapa kepada anak-anak.

1.8.3  Sekolah dan Kementerian Pendidikan Malaysia

Sekolah merupakan landasan yang sesuai bagi kanak-kanak kerana kebanyakan kanak-
kanak pergi ke sekolah. Justeru, kajian ini boleh dijadikan panduan kepada pihak
sekolah sekaligus kepada Kementerian Pendidikan Malaysia dengan memberi
gambaran sejauh mana pengurusan kewangan dalam kalangan kanak-kanak di negara
ini. Pihak kementerian mungkin dapat mewujudkan satu sistem pendidikan yang
menekankan aspek kemahiran dan kompetensi kanak-kanak berkaitan dengan
kewangan. Pendidikan kewangan secara formal mungkin dapat dilaksanakan di setiap
sekolah dan subjek khas berkaitan dengan pengurusan kewangan selain subjek
Matematik mungkin juga dapat membantu kanak-kanak dalam memahami serta
meningkatkan kemahiran pengurusan kewangan.



1.9 Definasi Istilah

Istilah-istilah yang digunakan dalam kajian ini didefinisikan secara konseptual dan
operasional bagi memudahkan pemahaman.

191 Kompetensi Kewangan

Istilah konseptual :

Menurut Kamus Dewan Bahasa dan Pustaka edisi keempat, kompeten bermaksud
mempunyai kebolehan, pengetahuan dan kemahiran untuk melakukan sesuatu dengan
cekap atau dengan jayanya. Kompetensi kewangan pula didefinisikan sebagai satu set
pengetahuan dan aktiviti yang berkaitan dengan wang di mana seseorang haruslah
berupaya untuk melibatkan diri secara berkesan dalam pasaran ekonomi yang dilalui
(Pacific Financial Inclusion Program, 2009). Dengan kata lain, kompetensi kewangan
merupakan kebolehan atau kemahiran dalam mengawal aktiviti yang melibatkan wang.
Manakala Dowling, Hoiles, Corney dan Clark (2008) berpendapat bahawa kompetensi
kewangan merupakan keupayaan atau kemampuan untuk membuat pertimbangan yang
betul dan membuat keputusan yang berkesan berkaitan dengan penggunaan dan
pengurusan wang.

Istilah operasional :

Kompetensi kewangan dalam kajian ini mengambil kira sejauh mana kemampuan
seseorang kanak-kanak dalam mengendalikan aktiviti kewangan seharian mereka.
Antara aspek yang ditekankan dalam bahagian ini adalah berkaitan pengiraan wang,
perbezaan harga dan kualiti barangan yang dibeli serta keupayaan untuk membuat
keputusan tentang pembelian.

1.9.2 Literasi Kewangan

Istilah konseptual :

Literasi kewangan didefinisikan sebagai keupayaan untuk membuat pertimbangan
maklumat dan membuat Kkeputusan secara berkesan mengenai penggunaan dan
pengurusan wang (Coben, Dawes & Lee, 2005). Literasi kewangan juga merupakan
kemampuan untuk melakukan pertimbangan dan keputusan yang tepat berkaitan
dengan segala aspek mengenai perancangan kewangan, perbelanjaan dan penyimpanan
serta penggunaan produk dan perkhidmatan kewangan daripada bank menerusi
peminjaman, pelaburan dan perancangan untuk masa hadapan (Dowling et al., 2008).



Istilah operasional :

Literasi kewangan merujuk kepada sejauh mana kanak-kanak memahami aspek
berkaitan dengan kewangan. Antara aspek yang ditekankan dalam kajian ini adalah
berkaitan dengan nilai wang, matlamat kewangan, keperluan dan kehendak, sumber
rujukan dan amalan menyimpan.

1.9.3  Sosialisasi Kewangan

Istilah konseptual :

Konsep sosialisasi pengguna mula diperkenalkan oleh Ward (1974) di mana sosialisasi
pengguna bermaksud satu proses golongan muda memperoleh kemahiran, pengetahuan
dan sikap yang diperlukan untuk bertindak secara berkesan dalam pasaran. Manakala
menurut Danes (1994), sosialisasi kewangan merupakan proses memperoleh dan
mengembangkan nilai, sikap, pengetahuan dan tingkah laku bagi meningkatkan
keupayaan dan kesejahteraan individu.

Istilah operasional :

Tahap sosialisasi kewangan responden di dalam kajian ini adalah berkaitan dengan
persepsi responden terhadap pengurusan kewangan ibu bapa serta aktiviti kewangan
responden bersama ibu bapa atau penjaga. Antara aspek yang dikaji seperti interaksi
antara ibu bapa dan anak tentang pembelian dan juga aktiviti membeli-belah bersama
ibu bapa.

1.9.4  Tingkah Laku Kewangan

Istilah konseptual :

Tingkah laku kewangan didefinisikan sebagai tindakan atau sebarang bentuk perlakuan
seseorang Yyang berkaitan dengan aktiviti menguruskan wang seperti amalan
menyimpan dan pola perbelanjaan (Xiao, 2008).

Istilah operasional :

Kajian ini menfokuskan tentang bagaimana kanak-kanak mengendalikan wang mereka.
Antara aspek yang dikaji adalah berkaitan amalan menyimpan, tingkah laku berhutang
serta cara kanak-kanak berbelanja sama ada mengikut keperluan atau kehendak.

